
Mailope aldizkaria zorion agurrak jasotzeko irrikan dago!
Idatz iezaguzu mailope@labrit.net e-postara hilaren 20a baino lehen.

Aiora Zabaleta Erro
Azaroaren 27an, 7 urte.
Zorionak Aiora!!!!
Asko maite zaitugu printzesa!!!
Muxu handi bat etxekoen partez!!

Urko Tolosa Iraola
Azaroaren 10ean, 8 urte.

Zorionak maitia. Goxatu zure 
urtebetetze egunean. Muxu 

erraldoi bat, aitatxo, amatxo 
eta Juneren partez. 

Haizea Garmendia Aristi 
Azaroaren 9an, urte bat.
Zorionak ttikitina! Atte, ama, 
Eñaut ta famili guzin partez 
muxu pottolo bat!! 

Aitor Ruiz
Urriaren 26an, 4 urte. 

Zorionak Aitor!
Egun ona pasa dezazu-

la eta muxu haundi bat. 
Nuria, Aitor eta familia 

guztiaren partez.

Amaia Mikeo Alduntzin
Azaroaren 22an, 26 urte. 
Zorionak Amaia! Muxu handi 
bat etxekoen partez. 

Manoli Olaetxea
Urrian 30ean, 80 urte. 
Zenbaki borobila duzu aurten Manoli! Zorionak zure 
senarra Xabier eta Aralar irratiko familiaren partetik. 
Jarraitu ezazu irrintzi egiten denak alaituz!

Laida Garmendia Huarte
Azaroaren 8an, 10 urte. 

Zorionak Laida eta ongi ospatu 
dezazula zure eguna! Muxu 
handi bat etxekoen partez. 

Luka Soria Iriarte
Azaroaren 23an, 2 urte. 
Zorionak ttikitto!!
2 urtetxo bete dituzu jada!
Segi orain arte bezain 
maitakorra izaten ta disfruta-
tu ezazu pila bat.
Asko maite zaitugu. 
Zure familiaren partez.

Santos Argiñarena (Errazkin)
Aitzaki gutxirekin
gera gu elkartzen
elkar goxarazi ta
elkarri tentatzen
adieraziz garbi
zer dugun pentsatzen
serio ta algaraka
han gerade jartzen
nahi gabe pilaka gai
zaizkigu ta sortzen.

Elkarren berri dugu
nolabait ikasten
aproposak gara gu
bazterrak nahasten
hitzak zorroztu eta

eurekin jolasten
hizketaldi luzeak
ta kantuan hasten
norbait lo baldin bada
dugu esnarazten.

Umorea sarritan
da gailentzen dena
saltsan eta hizketan
galdurik ordena
konfidantzan biluztu
bakoitzaren sena
taldeko terapia
zorion ta pena
birus ororentzako
txertorik onena.

NAFARROAKO BER-
TSOLARI TXAPELKETA 
ATZERATU DA 

ARAIZKO ARGAZKI 
ZAHARREN BLOGA 

AURREKONTU  
PARTE-HARTZAILEAK

Nafarroako Bertsolari Txapelketa 
atzeratzea erabaki du Nafarroako 
Bertsozale Elkarteak. 2021aren 
hasieran zen egitekoa 45. edizioa, 
baina Covid-19aren ondorioz au-
rrerago jokatuko dela iragarri du. 
Pandemiaren bilakaeraren arabera 
erabakiko da data berria.

Gaintzako Joxe Ramon Zubimen-
dik “Basajaun” sortutako bloga 
ezagutzera eman du Araizko Uda-
lak. Araizko Zaporeak Azokan zen 
aurkeztekoa, baina osasun egoera 
dela eta bertan behera gelditu 
zenez, orain eman du ezagutzera 
Araizko argazki zaharrak biltzen di-
tuen ataria: araizkoak.blogspot.com

Lekunberriko Udalak aurrekontu 
parte-hartzaileak aurkeztu ditu. 
Dagoeneko udaleko webgunean 
(www.lekunberri.eus) jarrita dago 
jada, proiektuak aurkezteko arau-
dia. Azaroaren 10ean amaitzen da 
epea.

Datorren hilean bertsotan jarriko dugu... Xabier Eizagirre “Ostokaitz”.

TXIKIZIO GEHIAGORIK EZ LARRAUNEN
Larraunen, gure begien aurrean, bi proiektu txikitzaile 
egikaritu nahi dituzte. Alde batetik, Arakiletik Lekunbe-
rriraino —Madotz, Oderitz, Astitz eta Alli barrena—, Na-
turgy enpresak gasbide bat zabaldu nahi du. Bestetik, 
Iberdrolak tentsio altuko linea elektriko bat hedatu nahi 
du Lekunberritik Leitzara bitarte, Uitziko lur eta basoak 
modu urratzailean zeharkatuz.

Bi proiektuek ondorio berberak izanen lituzkete: 
kalitate handiko basoak urratzea, sistema hidrogeolo-
gikoa arriskuan jartzea, belar-soroak galtzea, babestu-
tako espezie batzuk (Pirinioetako muturluzea eta okil 
gibelnabarra, besteak beste) mehatxatzea, kultura-on-
dare materiala kaltetzea... Bi proiektuei inposizioaren 
usaina darie, Larraungo herritarren iritzirik eskatu gabe 
diseinatu dira eta. Izan ere, bi proiektuek jatorri bera 
daukate: Lekunberriko industrialdea zabaltzea, hau da, 
oraindaino azpiegitura izugarri horiek gabe iraun duen 
industrialde baten gosea.

Gure ustez, proiektu hauen prozedura guztiz onar-
tezina izan da: erabakiak gutxi batzuek (Nasuvinsak, 
Lekunberriko Udalak) hartu dituzte, ikuspegi lokalistaz, 
eta Larraungo osotasuna kontuan hartu gabe; ez da 
eztabaida publikorik egin alternatiba desberdinak kon-
trastatzeko; aurkeztu diren aldaera sostengatzaileak, 
arrazoirik eman gabe baztertu dira; ontzat eman dira lu-
rraren artifizializazioa, beraren erabilera merkantilista/
espekulatiboa eta energia-iturrien inguruko hausnarke-
tarik eza. Azken finean, eta komunikabideetan adierazi 
eta erakutsitakoaren arabera, industrialdearen planifi-
kazioa interes pribatu bakan batzuen neurrira egin da.

Hau ez da bidea. Teoriari dagokionez, Nafarroako 
Gobernua eta gainerako instituzioak, «ezinbestekoa» 
omen den trantsizio eko-sozialaz eta energetikoaz ba-
rra-barra ari dira beren diskurtsoetan. Praktikan, ordea, 
betiko lege zaharra dugu: “industrialdekeria” eta inpo-
sizioa, herritarron ekarpen txikienik ere entzuteko eta 
onartzeko prest egon gabe. Denok behar eta nahi di-
tugu enplegu duina, bizi-kalitatea, lurralde sostenga-
rri eta osasungarri bat... Ez, ordea, sufritzen ari garen 
moduekin. Eta are eta gutxiago, Larraungo herri txikiei 
—munduan herri txiki askori gertatu bezala— ondasun 
kolektiboa (herri-lurrak, basoak, soroak,…) merke-mer-
ke kentzen zaienean, kapitalak eta enpresek beren ira-
baziak egin ditzaten.

Kalaxka Elkartea

GU ERE BAI
Urriaren 19an hasten den Espainiako Vueltak 3 etapa 
eginen ditu Euskal Herrian, noiz eta pandemiaren bi-
garren olatuaren erdian. Herritarren osasuna lehene-
tsi beharra dagoela iruditzen zaigu eta harrigarria da, 
inoizko osasun daturik okerrenak ditugun honetan, 
kirol ekitaldi arrotz honekin aurrera egiteko dagoen 
burugogorkeria. Pandemia eragiten ari den krisialdi 
ekonomiko eta sozialean, baliabide publikoak mota ho-
netako ekimenetan xahutzea onartezina deritzogu.

Gure herriaren izaera, kultura eta gure kirolariak 
aldarrikatzea izan dugu beti helburu eta horretan ja-
rraituko dugu aurrerantzean ere. Datozen hilabeteetan 
Nafarroa luze zabalean zein Euskal Herriko gainontzeko 
lurraldeetan burutuko ditugun ekimenetan parte har-
tzeko deia luzatzen diegu herritarrei. Euskal selekzioen 
aldeko aldarria ozen entzun dadin guztion ekarpena 
ezinbestekoa delako. 

GU ERE BAI

MENDIALDEA MANKOMUNITATEKO HON-
DAKIN BILKETAKO LANGILEEK GURE DESA-
DOSTASUNA ADIERAZI NAHI DUGU ZU-
ZENDARITZAREN JARRERAREN AURREAN
2010ean Mankomunitatea sortu zutenetik, langileok 
gure lan baldintza prekarioak eta lan osasun eta arris-
kuen inguruan zeuden gabeziak zuzentzeko borrokatu 
behar izan dugu. Aurrez, Nafarroan sortuak ziren beste 
mankomunitateetako langileen lan baldintzak berdin-
tzen saiatu gara. Bide horretan langileon delegatuak 
eskatu behar izan ditu neurriak gabezia horiek zuzen-
tzeko, bai Nafarroako Osasun Publikoko Institutuari 
kontsultak eginez bai eta LAB sindikatuko beste dele-
gatuei laguntza eskatuz. Zuzendaritzatik ez da bide ho-
rretan borondatetik izan, oztopoak baizik. Zoritxarrez, 
oraindik ere asko dira zuzentzeko dauden gabeziak. 

Orain berriz lan hauetan jardun den langileon delegatua 
kaleratzeko prozesu planifikatu eta biziatu baten aurrean 
aurkitzen gara. Hori dela eta argi utzi nahi dugu ez gaudela 
inola ere ados Mikel Berekoetxea kaleratzeko zuzendaritza-
ren jarrerarekin eta berak eginiko lana goraipatzen dugula. 

Mendialdea Mankomunitateko Hondakin Bilketako 
langileak: Joxean Irizar, Iñigo Iparragirre, Joxe Mari Aizpi-

tarte, Urko Gorostidi, Iñigo Baigorri eta Asier Elizegi. 

botoa eman genuen. Gaineratu behar da konpromiso 
horrek ez zuela inongo loturarik uraren politikekin.

Azpimarragarria da, bestalde, 2010 eta 2020 urte bi-
tartean, saneamendu tasa %40 igo izana gure herrian. 
Eta ur kontsumoari dagokionez, gutxi gastatzen duten 
etxeei (41 m3 bitarte) % 38 igo da tasa eta gastu handia-
goa dutenei (41 m3 baino gehiago) % 42 igo da. Horrek 
zeresan  handia eman du Lekunberrin, eta jende asko 
kexu da. Eta EHBildutik behin baino gehiagotan azaldu 
dugu gure desadostasuna politika fiskal horrekin, gure 
iritziz igoera horiek ez direlako justifikatzen. Esan behar 
da Covid-19aren testuinguruan, aurtengo tasetan ber-
tan behera gelditu dela gastu altua dutenei ezartzen 
zaien tasa.

Urriaren 4an uraren zikloaren inguruan antolatu zen 
txango gidatuak berretsi egin du pentsatzen duguna: 
ura baliabide produktibo edo merkantzia hutsa baino 
askoz gehiago dela eta, ondorioz, daukan garrantzia 
eman behar zaiola. Uraren ziklo osoa aintzat hartu 
behar dugu bere kudeaketa diseinatzerakoan, eta era-
gina duten jarduera guztien gaineko hausnarketa  egin 
behar da (basoak, industria, turismoa, etxebizitza ere-
dua, bizitza eredua...). Eta, jakina, logika berdinean poli-
tika fiskala aztertzea ere ezinbestekoa dugu.  

Lekunberrin eta inguruan altxor bat dugu, Aralar, 
eta Iribastik ateratzen den ura altxor horren ondorioa 
da. Zaindu dezagun aurrera egiteko. 

Lekunberriko EHBILDU

Zure iritzia bidali nahi badiguzu idatzi  
mailope@labrit.net-era hilaren 20a baino lehen.

URAREN ZIKLOA LEKUNBERRIN: INGURU-
MEN POLITIKA ETA FISKALITATEA 
Azken asteetan, Larraungo Udalak Ura eta Lurra proiek-
tua jarri du martxan, eta beste zenbait helbururen ar-
ten, garrantzi handia eman dio uraren zikloa aztertzeari 
eta horren inguruan sentsibilizatzeari. Urriaren 4an 
txango gidatua egin zen Iribasko iturburutik Lekunbe-
rriko ur araztegira eta EHBilduko Lekunberriko kideok 
adituen laguntzarekin ikusi eta ikasi genuen zer-nolako 
eragina daukan urak gure ibarrean. 

Azken urte hauetan, uraren inguruko politikak azter-
gai izan dira hainbat administraziotan, ura funtsezkoa 
delako gizakiak bizirik irauteko, garapen sozioekonomi-
korako, energia sortzeko, elikagaien ekoizpenerako edo 
ekosistema mantentzeko. Eta behin baino gehiagotan 
entzun dugu “uraren kultura” berria behar dugula. Na-
zio Batuen Erakundeak berak 2030erako jarri dituen 
helburuetan ageri da eta hainbat instituziok ur-arloko 
politika jasangarrien alde egin dute: ekonomia zirku-
larraren alde eta gizakiak ekosistemetan duen eragina 
murriztearen alde.

Lekunberrira etorriz, herriaren garapen ekonomiko 
eta sozialaren parte garrantzitsu bat da Iribastik etor-
tzen den ura; handik dator etxeko iturrietan ateratzen 
den ura eta industrialdean sortzen diren lanpostu asko 
ere ur hori lehengai gisa darabilten industriei loturik 
daude. Horrenbestez, garapen eredua aztertzen dugu-
nean, ura ezinbestean hartu behar dugu kontuan. 

Lekunberrin uraren inguruan eztabaidak izan ditu-
gu udalean, bereziki zerbitzuari eta fiskalitateari dago-
kionez; zehazki, uraren eta saneamenduaren tasek era-
gin dute desadostasun gehien. 2013. urtean,  adibidez, 
Lekunberriko Udalak 245.000 €-ko mailegua jaso zuen 
Nafarroako Gobernutik hornitzaileekin genituen zorrak 
kentzeko eta konpromiso batzuk hartu behar izan zi-
tuen mailegu horren truke: besteak beste 2014. urtetik 
2023ra arte, urtero saneamendu eta ur tasa %2 igotzeko 
konpromisoa hartu zuen Udal Gobernuak. EHBildu ez 
zegoen ados erabaki horrekin, herritarren gain jartzen 
baitzen Udalaren zorra ordaintzeko zama, eta kontrako 

Manoli Olaetxea

“Erretiratuz geroztik hasi nintzen  
irrintziak botatzen”

Manoli Olaetxea uitziarra 
aski ezaguna da gurean. 
80 urte bete berri ditu 
eta oraindik ere hamaika 
saltsatan parte hartzen du. 
Aralar Irratiko kolabora-
tzailea da, katekista, Erreti-
ratuen Elkarteko kidea eta 
Larraunen ospakizunik 
bada han da bera bere 
irrintziekin eguna alaitze-
ko prest. 

Manoli, zu Uitzin jaioa zara, ezta? 
Bai. Uitziko Maixtar-etxean. Maineko 
maizterrak ginen gu. Aita, Feliciano 
Olaetxea, Mainean jaioa zen eta ama 
berriz, Bedaiokoa (Gipuzkoa), Josefa 
Antonia Iturbe. Amaren ahizpa bat 
Mainera ezkondu zen eta gure ama 
neskame etorri zen. Azkenean, bi 
ahizpak Maineko bi anaiarekin ez-
kondu ziren. 

Eta zuek zenbat anai-arreba izan 
zarete? 
Zazpi, baina gaur egun hiru baino 
ez gara bizi. Zaharrena Juanito zen, 
gero Juanita, Joxe, Valeriano, Alfon-
tso txikia zela hil zen eta hurrengoari 
ere Alfonso jarri zioten eta gazteena ni. 

Aitak zertan egiten zuen lan? 
Atte mando batekin gauzak saltzen 
ibiltzen zen herriz herri. Saltzaile 
ibiltari horietakoa zen. Tolosatik 
azukrea, kafea eta halakoak ekartzen 
zituen eta hemen arrautzak eta oi-

loak biltzen zituen Tolosan saltzeko. 
Ni askotan joaten nintzen Tolosako 
azokara saltzera. 

Uitziko eskolan ikasi al zenuen zuk? 
Bai, mojekin, Orixenean. Lau moja-
edo izaten ziren han. Sor Irene Lara, 
Sor Carmen Navarro, Sor Abelina 
Contreras eta Sor Catalina Perez. 
Oinez ikasi orduko hasten ginen 
eskolara joaten. Nire etxea nahiko 
ondoan zegoen eta atsedenaldietan 
amak leihotik txokolate zati bat bo-
tatzen zidan beti. Neskatook eraiki-
naren alde batean genuen eskola eta 
mutikoek beste aldean. Neska asko 
eta asko gelditzen ziren han aste 
osoa pasatzen. Larraungo herrietako 
jende asko eta baita gipuzkoarrak ere.  

Eta oroitzapen onak al dituzu? 
Bai, oso onak. Guri eskailerak gar-
biarazten zizkiguten eta gero mojek 
erroskillak ematen zizkiguten. He-
rriko guztiek eramaten genien egur 
bete gurdi, bai mojei eta baita ape-
zari ere. Eta baratzetik ere eramaten 
zitzaizkien gauzak. Baina herriak ere 
soldata ordaintzen zien. Akordatzen 
naiz hamaika laguneko batzar ba-
tean nola aritu ziren hizketan moja 
gaixoei soldata igo behar zitzaiela, 
merezi zutela...  

Beraz, ongi zaintzen zenituzten 
herrian...
Bai, bai. Mojekin denetik ikasten 
genuen. Kontuak egiten, pianoa 
jotzen, idazmakina handi bat ere 
bazen idazten ikasteko. Eta arratsal-
detan ere joaten ginen josten eta 
bordatzen ikastera. Mojek 1976. urte 

Juanito, Josefa Antonia (ama), Alfonso, Juanita, Manoli (hiru urte zituela) eta Jose. Arg.: utzitakoa. 

“Guk mojekin erdaraz  
ikasi genuen eta haiek  
gurekin berriz,  
euskaraz”



“Orduan gauez ez  
ginen ateratzen”

inguruan alde egin zuten Uitzitik, 
baina 30 urterekin ere arratsaldero 
joan ohi ginen neguan josten, bor-
datzen eta puntua egiten ikastera. 
Mahai batean egoten ginen, azpian 
su-ontzia jarrita. Guk mojekin erda-
raz ikasi genuen eta haiek gurekin 
berriz, euskaraz. Batek biñipin asko 
ikasi zuen. 

Dena den, zuek etxean euskaraz 
eginen zenuten... 
Bai, dena euskaz! Gure amak ez 
zekien erdaz! 

Eskola hamalau urterekin utzi eta 
gero etxean egon zinen? 
Bai. Gutxi izaten ziren orduan ikasten 
segitzen zutenak. Bakarren batek 
pianoa edo horrela. Neskame joaten 
ziren asko, Gipuzkoara eta Iruñera. Ni 
neguan joaten nintzen. Iruñean izan 
nintzen eta baita Donostian ere. Bi 
edo hiru hilabetez. Goizean etxeko 
lanak egin eta arratsaldetan jostera. 
Eta horrez gainera, askotan Maineko 
tabernan laguntzen ibiltzen nintzen, 
pestak zirela edo edozein ospakizu-
netan han ibiltzen nintzen lanean. 

Uitziko pestak onak izan dira beti! 
Bai. Herrian ere diru asko zen orduan 
eta gainera denbora askoan, orduko 
alkateak, Joaneko Miguel Jose Etxa-
rrik, pestak egiteko bostehun pezeta 
banatzen zituen etxe bakoitzeko. 

Eta zenbat pesta egun izaten zien 
zure garaian? 
Lau egun biñipin bai eta batzuetan 
bost. Mainean jende asko biltzen 
zen. San Miguel egunean 99 lagun 
biltzen ziren, orduko pilota partida-
tako pilotarik, bertsolarik... Goizetan 
meza izaten zen eta gero pilota par-
tidak. Okiñenak eta horiek jokatzen 
zuten. Ordu batean gelditu egiten 
ziren partidak eta apezak Angelusa 
erretzen zuen. Eta partidak amaituta-

koan soinu pixka bat izaten zen. 

Zenbat taberna zeuden garai 
hartan? 
Hiru taberna baziren Uitzin. Han 
ibiltzen ginen eta pozik!

Eta gauetan goiz erretiratzen al 
zineten? 
Bai. Orduan gauez ez ginen atera-
tzen. Mutilak bai, baina neskak ez 
ginen ateratzen. Inauterietan ere 
berdin. Gu arratsaldetan baino ez 
ginen ateratzen pixka bat dantzatze-
ra. Akordatzen naiz mutilak mojetara 
joaten zirela baimena eskatzera gu 
atera ahal izateko. Mojak guretzako 
bigarren ama batzuk ziren. 

Dantza non izaten zen? 
Plazan. Plazan sueltoan dantzatzen 
ginen eta barrura sartzen ginenean 
baita balsean ere. Apeza hor ez zen 
sartzen. Hiru tabernatan izaten zen 
soinua eta denak herriak ordaintzen 

Haurtzaroko eta gazte garaiko oroitzapen ederrak ditu Manolik. Arg.: utzitakoa.



“Ez nintzen etxean  

berriak segituan  
egiten nituen”

EL
K

A
RR

IZ
KE

TA

10

zituen. Musikoak Andoaindik eta 
Tolosatik etortzen ziren. Tolosako “Ta-
rragona” eta Andoaingo Joxe Mari. 

Horiek zer ziren akordeoilariak? 
Bai, batek akordeoia eta besteak 
saxofoia jotzen zuen. Plazan denek 
batera jotzen zuten, taldean, baina 
gero banatu egiten ziren tabernetan 
jotzeko. 

Etxera bueltatuz... Etxe txikia zen 
zuena... 
Bai txiki-txikia. Hiru logela genituen. 
Pestetarako gortina eder batzuk 
jartzen genituen eta usai goxoa 
jartzeko menta belarrarekin ibiltzen 
ginen. Amak paretak ere zuritzen zi-
tuen orduan. Goian ganbara genuen 
belarra gordetzeko eta ukuiluan 
txerriak eta behiak eta... 

Hiru logela haietan gurasoek eta zaz-
pi anai-arrebek egiten zenuten lo? 
Bai eta izeba bat ere bagenuen. 
Ahal zen bezala! Burdinazko oheak 
genituen bola doratu batzuekin. 
Eta koltxoiak berriz arto txukiñekin 
egindakoak izaten ziren, baina ardi 
ilearekin egindakoak ere baziren. Ho-
riek urtean behin askatu eta harrotu 
egiten ziren eta izugarrizko altura 
hartzen zuten haiek. Ahizpak aulkia 
jartzen zuen ohera igotzeko. 

Eta txorrotako ura ba al zenuten?
Bai. Nik txikitatik ezagutu dut. Baina 
ama labaderora joaten zen arropa 
garbitzera. Ni ere ailegatu izan naiz 
han garbitzera. Bi labadero zeuden 
herrian, bat behealdean eta bestea 
berriz, Gorritira bidean. Oroitzen naiz 
nola ibiltzen ginen “Lagarto” xaboia-
rekin eta “Azulete”-arekin garbitzen. 
Ura bai, baina komunik ez zen 
etxean. Ohol bat baino ez genuen 
zulo batekin ukuiluaren gainean eta 
gainerakoan, pixontzia. Gauetan ez 
ginen komunera joaten orain bezala. 
Denok pixontzia izaten genuen ber-
tatik bertara.

Bainu ontzirik ere ez zen izanen 
orduan... 
Ez. Sukaldean ahal zen bezala. Gizo-
nezkoak errekara joaten ziren baina-
tzera eta labaderoan ere garbitzen 
ziren. Neskak ez. Neskatoak gine-
nean eta errekara joaten ginenean.... 
Karramarro asko izaten zen orduan 
eta badakizu zer egiten genuen? 
Galtzerdietan sartu! Eta gero amak 
haik erristak! 

 80 urterekin ere gaztetan bezain aktibo jarraitzen du Manolik. Arg.: Labrit. 

Emakumezkoek galtzak ere ez 
zituzten erabiltzen? 
Nik 30 urte inguru izango nituen. To-
losan saldutako gaztainen diruarekin 
erosi nituen lehen galtzak. Lehen-
dabizi garoa egitera joateko janzten 
hasi ginen. Hasieran lotsa ematen 
zigun eta gainetik soinekoa janzten 
genuen galtzak estaltzeko. -“Hoi 
galtzakin baziek!”- esanen zutelako. 
Eta gizonezkoak galtza motzetan 
ikusiz gero berdin. Nire anaia galtza 
motzekin ibiltzen hasi zenean horiek 
parrak egiten zizkiotenak. Umeak 
hamalau urte arte denak galtza 
motzetan ibiltzen ziren, baina handik 
aurrera beti galtza luzeekin.  

Eta igandetan zer egiten zenuten? 
Lekunberriko Gabari etxera joaten 
ginen, han musika izaten zen. Suton-
doan ibiltzen ginen dantzan. Ni “sala 
de fiesta” askotan izan naiz. Gabarira 
oinez etorri eta oinez bueltatzen 
ginen. Eta gainerakoan, paseoan 
ibiltzen ginen hara eta hona. Mutilak 
Lekunberriko tabernetako izkine-
tan egoten ziren neskei begira eta 
askotan etxera laguntzen gintuzten, 
baina batzuetan bidean haserretu eta 
buelta ematen zuten! [Kar-kar-kar]. 

Malloak dantzalekuan ere ibili 
izan zara... 
Bai, askotan. 41 urte nituela ezkon-
du nintzen Xabierrekin, Zizurkilen, 
Arantzazuko Amaren elizen eta nire 
lagun asko berriz 19 urterekin ezkon-
du ziren. Horregatik, ni gehiago ibili 
naiz hango eta hemengo festetan. 
Herriko lagunak ezkondu zirenean, 
gorrittiarrekin eta azpiroztarre-
kin ibiltzen hasi nintzen eta baita 
beteluarrekin ere. Ez nintzen etxean 
gelditzen. Lagun berriak segituan 
egiten nituen. 

Eta mutil-lagun asko izan zeni-
tuen? 
Ez. “Yo a mi bola!”. Tolosara ere asko 
joaten ginen. Ahizpa bat nuen Iruran 
eta nire senarrak oraindik gogora-
razten dit zeinen gaiztoak ginen. 
Gu helduak ginen eta esaten omen 
zuten: “Neskazahar hoik joanen lieke 
baserrie!”. Eta guk berriz afaria ordaina-
razi eta etxera ekarrarazi eta gero, alde 
egiten omen genuen. [Kar, kar, kar] 

Orain Lekunberrin bizi zara... 
Bai, orain dela hamabi urte etorri 
ginen eta erki gaude! 

Eta orain, 80 urterekin, nolakoa da 
zure egunerokoa? 
Goizetan sei t´erdietan jaiki eta 
Albiasura joaten naiz oinez. Han-
go sagardotegiko pareta ukitu eta 
etxera. Gero gosaldu eta etxeko 
lanak egiten ditut. Erosketak orain 
senarrak egiten ditu. Eta asteazken 
eta ostiraletan Jubilotekara joaten 
naiz hamaiketatik ordu-batetara. Han 
gimnasia, eskulanak, memoria arike-
tak... Denetik egiten dugu Arantxa 
Saigosekin. Zortzi lagun elkartzen 
gara eta gustura! Astelehenetan Mar-
tinengana joaten naiz, Aralar Irratira. 
Zortzi urte ere badaramatzat haurrei 
katekesia ematen. Eta ostiralero 
Leitzako azokara joaten gara. 

Etxean baratzea ere baduzu...
Bai, hor ere ibiltzen naiz, baina ez 
dut denbora askorik izaten, bilera 
guztietara joan behar izaten baitut. 
Lehengoan Larraun Biziko bileran 
izan nintzen. 

Askotan entzuten zaitugu irrin-
tziak botatzen. Betidanik izan 
duzu horretarako afizioa? 
Ez, erretiratuz geroztik hasi nintzen. 
Lehen sekula ez! 

Eta nola ikasi zenuen irrintziak 
botatzen? 
Holaxe! Sin más (orain esaten duten 
bezala).

41 urte zituela, Amasako Xabier 
Lizasorekin ezkondu zen. 
Arg.: utzitakoa.

Larraun eta Lekunberriko Euskara Ba-
tzordeak Mikroìpuin Lehiaketa anto-
latu du Larraunen. Lanak aurkezteko 
epea dagoeneko irekita dago eta aza-
roaren 23an amaituko da.

Parte hartzaileak. 
Honako baldintza hauetakoren bat be-
tetzen duten guztiek parte har dezakete:
• Bizitokia Larraun ibarrean dute-
nek (LHko 5. mailatik Batxilergoko 2. 
mailara)
• Ibarberri Ikastetxean ikasten du-
tenek, bizitokia edozein dela ere 
(LHko 5 mailatik DBHko 2 mailara)
• Amazabal Institutuan ikasten 
dutenek, bizitokia edozein dela ere 
(DBHko 3. mailatik Batxilergoko 2. 
mailara)

Mailak. 
Lehiaketan honako maila hauek be-
reiziko dira:
• b) LHko 5. eta 6. mailetako ikasleena.
• c) DBHko 1. eta 2. mailetako 
ikasleena.
• d) DBHko 3. eta 4. mailetako 
ikasleena.
• e) Batxilergoak eta Erdi Mailako 
Heziketa Zikloetako ikasleena. 

Lanak aurkezteko epea: 
Lanak aurkezteko epea 2020ko aza-
roaren 23an bukatuko da. Lehiake-
tan parte hartzeko lanak ikastetxeek 
aurkeztu ahal izanen dituzte ikasleen 
izenean. 

Lanak aurkezteko modua: 
Bi modu izango dira lanak aurkezteko.

1- Goitizen batez izenpetu behar-
ko dira lanak. Aparteko gutun-azal 
batean egilearen datuak sartuko dira 
(izen-abizenak, helbidea, telefonoa, 
e-posta, ikastetxea, maila eta adi-
na). Gutun-azalaren kanpoko aldean 
garbi adierazi beharko dira honako 
hauek: lanaren izenburua, egilearen 

goitizena eta maila. Euskara zerbi-
tzuan aurkeztu beharko dira.

2-Goitizen batez izenpetu behar-
ko dira lanak. Mezu elektroniko bat 
bidali beharko da helbide honetara: 
larbeleareuskaraz@iparmank.eus, eta 
datu hauek jarri beharko dira

Mezuaren izenburua: Mikroipui-
nak 2020

Mezuaren edukia: izen-abizenak, 
goitizena, helbidea, telefonoa, maila 
eta adina zehaztu beharko, eta artxi-
bo erantsian, mikroipuina, goitizenez 
sinatuta.

Baldintzak: 
• Lanak originalak, aurrez saritu ga-
beak, argitaratu gabeak eta euskaraz 
sortuak izanen dira.
• Gaia librea izanen da.
• Luzera: ez dago aurrez ezarritako 
mugarik; Mikroipuin izendapenaren ba-
rrenean sartzen den oro onartuko da .

Sariak:
• LHko 5. eta 6. mailetako ikasleena 
> 40 euroko bonu bat, materialetan 
gastatzeko Lanbroa liburu dendan
• DBHko 1. eta 2. mailetako ikas-
leena > 40 euroko bonu bat, mate-
rialetan gastatzeko Lanbroa liburu 

dendan
• DBHko 3. eta 4. mailetako ikas-
leena > 40 euroko bonu bat, mate-
rialetan gastatzeko Lanbroa liburu 
dendan
• Batxilergoak eta Erdi Mailako He-
ziketa Zikloetako ikasleena > 40 euro-
ko bono bat, materialetan gastatzeko 
Lanbroa liburu dendan

Sari banaketa: 
Sari banaketa ekitaldi publiko ba-
tean eginen da, 2020ko abenduaren 
3an. Datu Pertsonalak Babesteko 
2016/679 Erregelamendu Orokorrean 
ezarritakoa betetzeko, adingabeen 
kasuan, parte-hartzaileen gurasoek 
edo tutoreek onartu egiten dute par-
te-hartzaileei argazkiak ateratzea sari 
banaketa ekitaldian Larraun ibarreko 
euskarri komunikatiboetan zein he-
dabideetan zabaltzeko. Adinez nagu-
siak direnen kasuan, haiek beraiek iza-
nen dira baimena emango dutenak.

Argitalpena: 
Euskara Batzordeak lehiaketara aur-
keztutako lanak argitaratzeko es-
kubidea izango du, paperean zein 
webgunean, betiere egileen izenak 
adieraziz. 

Larraun Ibarreko  
Mikroipuin Lehiaketa!

Larraun eta Lekunberriko Euskara Batzordea

Gazteen Larraungo Bertso Eskolan 
izen emateko epea zabalik!

Parte hartu Larunblai egitasmoan 
osasun neurriak mantenduz!

Idatzizkoan baino zaleagoa bazara ahozkoan, hemen 
duzu beste proposamen erakargarri bat: Larraungo Bert-
so Eskola. Hiru taldetan aritzeko aukera eskainiko da aur-
ten astelehenero. 
• LH 6 – DBH 2: 15:15-16:15. 
• DBH 3 – DBH 4: 16:30-17:30. 
• Batxilergoko ikasleak: 17:45-18:45. 
80 euro ikasturte osoa. Eman izena bertsozale.eus/nafa-
rroa atarian. 

Aurki hasiko da Larunblai egitasmoa 
Larraunen. Bi larunbatean behineko 
saioak izanen dira (16:00-19:00), Pla-
zaola Kirolgunean. D ereduko, Lehen 
Hezkuntzako 3. eta 6. maila bitarteko 
ikasleei zuzenduta daude. Larunblai 
saioen helburua, eskolatik kanpo 
haurren arteko harremanak euska-
raz izatea da, horretarako ekintza di-
bertigarriak eginez. Talde bakoitza 
bi hezitzailek gidatuko dute ikastur-

tean zehar eta behar bezala zaindu-
ko dira osasun egoera dela eta eza-
rritako segurtasun baldintzak. Eman 
izena Euskara Zerbitzuan, 948 50 44 
00 telefonora deituta (10:00-14:00) 
edota larbereaneuskaraz@iparmank.
eus helbidera posta bidali.

SAN MIGUEL SANTUTEGIKO 

ALDARE ZAHARRA BERRES-

KURATU DUTE

San Miguel Santutegian, Lakuntzetxe-

ko berritze lanak egiten ari dira eta erai-

kin horretan Santutegiko aldare zaha-

rra topatu dute. X. mende ingurukoa 

izan daitekeela uste dute arduradunek. 

Mezak aldarearen bueltan eta apaizak 

erretaulari begira ospatzen zirenekoak. 

Azken urteetan San Miguelen egon 

den egurrezko aldarea kendu eta ho-

nengatik ordezkatu dute orain. 

LARRAUN.EUS, WEBGUNE BERRITUA, 
HERRITARRENGANDIK HURBILAGO 
EGOTEKOA

Larraungo Udalak webgune berritua jarri du herrita-
rren eskura. Urtebetean zehar informazioa bildu, ar-
gazkiak atera, edukiak antolatu eta webgunea garatu 
eta gero, urrian iritsi da emaitza. Udaletik azpimarratu 
dute webgune berria ez dela eduki finko batzuetara 
mugatuko, izan ere, aldaketak proposatzeko aukera 
izango da (621 299 301 zenbakira mezua bidaliz) eta 
berrien atala etengabe eguneratuko da herritarrak gai 
ezberdinez informatzeko.

MALERREKA-BAZTANGO BERTSO-
NAUTAK TALDEA DA 2020KO BAR-
DOETAN TXAPELDUN

Bardoen azken saioak egiteke zeudela iritsi zen CO-
VID-19a gurera. Momentu horretan eten egin zen 
Nafarroako taldekako bertso txapelketa eta zazpi 
hilabete eta gero, urriaren hasieran jokatu ziren az-
ken bi finalaurrekoak, Goizuetan eta Jauntsaratsen 
eta joan den urriaren 17an Lizarrako Ikastolako jo-
katu zuten finala Leitzako Atekaberts komeni, Male-
rrekako Bertsonautak eta Berako Lamixene taldeek. 
Azkenean, Bertsonautak taldea izen zen garaile, 

LEKUNBERRIKO UDALAK 

ABENDUAREN 31RA ARTE LU-

ZATUKO DITU LEKUBONOAK

25 euroko bonuak 20 eurotan salgai 

jarri ditu Lekunberriko Udalak, bertako 

ostalaritza, merkataritza eta zerbitzuak 

sustatzeko helburuarekin. Pertsona 

bakoitzeko sei bonu eskuratu daitez-

ke Mitxausenea Kultur Etxean. Joan 

den martxotik Lekunberrin erroldatuta 

egotea eta adinez nagusia izatea dira 

bete beharreko baldintzak. 

ESKERRIK ASKO AINHOA, ONGI 
ETORRI IRUNE

Larraungo Udaleko EH Bilduko zinegotzi gisa bere 
ibilbidea etetea erabaki du Ainhoa Permachek. 
Udaleko bere kideek ia urte eta erdi honetan zehar 
egindako lan guztia aitortu nahi diote. “Larraungo al-
daketa-prozesuaren bidean, komunikazio eta zerbitzu 
sozialen arloetan pauso garrantzitsuen lidergoa izan 
du udal ordezkari gisa; besteak beste, Berdintasun Ma-
haiaren indartze eta Emakumearen Hilabetearen eredu 
berriaren sorreran, gizarte zerbitzuekiko elkarlanaren 
sustapenean, sare sozialetako kontuen eta Udalaren 
webgunearen eguneratzean... Eskerrik asko, Ainhoa!”. 
Orain, bere ordez, Irune Juanena iribastarra batuko da 
udal gobernuko lan-taldera. “Ziur gaude bere gazteta-
sunaren indarraz eta bere formakuntzaren gaitasunaz 
ekarpen ederra egingo diola lantalde honi, eta ondorioz, 
gure bailarako aldaketa-prozesuari. Ongi etorri, Irune”.

ESKATU EZAZU ERRIGORA SASKIA 
AZAROAREN 12A BAINO LEHEN!

Hasi da Errigoraren kanpaina berria. Nafarroa hegoal-
de eta erdialdeko produktuez osatutako hiru saski 
eskainiko dira Azaroaren 12ra arte. Aurten, bereziki 
lagungarria izanen da, ezinezkoa izan baita Nafarroa 
Oinez, Herri Urrats zein Sortzeneko festa eta Korrika 
ospatzea eta horrek euskalgintza bultzatzeko baliabi-
de ekonomikoak nabarmen murriztuko baititu. Auke-
ratu zure saskia www.errigora.eus atarian eta egin zure 
eskaria Larraungo AEK euskaltegian (948 60 47 04 edo 
larraun@aek.eus).

Irune Juanena, udal ordezkari berria. Arg.: utzitakoa.

Oskar Estanga

Amaren sabelean zaude, zuk ez 
dakizu baino jaio aurretik ederki 
dokumentatu dute zure gurasoek 
haurdunaldia. Ia bi milioi jarraitzaile 
dituen sare sozialetako kontuan jarri 
dute. Gainera, zure “sexua” argituko 
duen ekografia Espainiako reality-rik 
ikusienean atera da. 

Zure jaiotza grabatu dute, ez 
dakit zenbat milioi pertsonak zure 
aurpegia ikusi dute zuk zurea is-
piluan ikusi eta ezagutu aurretik. 
Zure lehen pausoak, lehen hitzak, 
kasketak, bainuak, eskolako lehen 
eguna(k)… publiko egin dituzte. Es-
painian eta Latinoamerikan famatua 
zara! Bueno, zu eta zure beste sei 
anai-arrebak. 

Ikusleek eskolaz kanpo zer egi-
ten duzun/duzuen dakite: neska 
zaharrenak eta anaietako batek 
futbola dute astelehen eta ostegu-
netan, beste arrebak psikologoa as-
teazkenetan, gimnasia erritmikoa…

Zure amak toallan grabatu zaitu, 
dutxatu ondoren azazkalak mozten 
ari zinen bitartean, eta arreba/ahiz-
pa txikiena bainatzen ari den bitar-
tean. Eta, noski, kremaren bat publi-
zitatzeko ere aprobetxatu du berak. 
Txikia janzten den bitartean, bikien 
tiraderak erakutsi ditu. Hain zuzen 
euren azpiko arropa gordeta da-
goen tiradera. Et, et! Baina ikusleei 
erakusteko zeinen ongi ordenatzen 
duen batek, eta zeinen “txapuzero” 

besteak.
Zu eta zure 

g a i n e r a k o 
anai-arreben 

bizitza osoa sare sozialetan dago 
ikusgai. Zuen oniritzirik gabe. Amak 
dio, ordea, asko gustatzen zaizuela 
grabatzea eta bideoetan zuen burua 
ikustea. Diot nik edozein umeri gus-
tatzen zaiola hori, are gehiago ikusi-
ta gurasoek txalotu egiten zaituztela 
egiten duzuen bakoitzean. 

Nerabezarora iritsi zara eta ins-
titutuko lehen eguna duzu. Jende 
berria ezagutuko duzu, haiekin el-
karbanatzen hasiko zara… Zure per-
tsonalitatea eraikitzen hasiko zara, 
badakizu, halako alter ego bat erai-
kitzeko unea: zuk erabakiko duzu 
zer kontatu eta nola. Baina ez kezka-
tu, ez duzu deus egin beharrik eta! 

Gurasoek egin dute zuregatik. Zure 
klaseko guztiek dakite zein zaren, 
zenbat anai-arreba dituzun, zer gus-
tatzen zaizun (eta zitzaizun), zertan 
eman/ematen duzun denbora, non 
egon zaren oporretan, nola molda-
tzen zaren familiarekin, arazorik izan 
duzun eskolan… Adin honetan hain 
beharrezkoa den nortasunaren erai-
kuntza sare sozialetan egin da. Zu 
konturatu gabe! Ez horregatik. 

Ez zaizula gustatzen guztiok dis-
lexikoa zarela jakitea? Ez zaizula gus-
tatzen guztiok zure jaiotza eta izan 
zenituen arazoak ezagutzea? Otor-
duetan zer-nolako kasketak izaten 
zenituen grabatuta egotea? Kontuak 
eskatu gurasoei. Haiek dutela tutore-
tza adin txikikoa zarelako? Tira… 

Lana bilatzen hasten zarenean 
edozein enpresak zure aztarna digi-
tala di-da batean bilatuko du! Zure 
bizitza osoa biltzen dituzten bideo, 
argazki eta iruzkinekin eginen du 
topo. Bingo. Berriro ere, zuk ez duzu 
deus egin beharrik izanen! A zer 
mauka, ezta?

Ironia alde batera utzita, aurre-
ko lerroetan azaldutakoa ez dut nik 
asmatu. Benetako egoera bat da. Ez 
dut izenik esanen, baina sare sozia-
letan halako hamaika kontu aurki 
ditzakegu. Astebete behar izan dut 
familia honen egunerokoa goitik 
behera ezagutzeko. Kontziente gara 
honek duen arriskuaz? Ba al dakigu 
sare sozial horietara EDOZEIN sar 
daitekeela eta EDOZER egin deza-
keela dokumentu horiekin?

Gurasoek nire bizitza saldu dute  
sare sozialetan

Oskar Estanga

Kaixo irakurle, a ze garaiak bizitzen 
ari garenak. Inguruan dagoen emo-
zio nagusia beldurra dela esango 
nuke. Ni ere ez naiz hortik eskapa-
tzen. Hau idazten ari naizen goizean 
PCR proba egin dut, atzo gauean 
dardarka eta sukarrarekin egon nin-
tzen. Lo egin beste erremediorik ez 
nuen izan. Aurreko egunetan tenple 
arraro xamarrarekin nengoen. Udaz-
kenetan pasatu ohi zait, gero egun 
hauetan, etengabeko berri murriz-
taileekin etab., ez zait arraroa egiten 
arraro sentitzea... baina atzoko sukar 
eta dardararen berezitasuna zela 
eta, badaezpada ere... Gaur ongi es-
natu naiz, baina... badaezpada ere...

Ba bai, beldurra dantzan dabil 
garai hauetan. Aurreneko beldu-
rra norberaren osasuna galtzeare-
na da. Nik ez dut horren beldurrik 
izan, oraingoz ere ez dut, baina 
atzo gauean ohean dardarka nen-
goenean, pentsatzen nuen zer izan 
behar duen horrek osasunez gaizki 
dagoen batentzat, beste arazo ba-
tzuk dituen batentzat... Ospitaleetan 
egon den eta dagoen jendeaz ere 
oroitu nintzen, gaixo sentitzen di-
ren horiez. Osasunaz, sentitzeaz eta 
minaz dugun kontzeptuaz aparte, 
honek, heriotzarekin dugun harre-
mana gainbegiratzen jarraitzeko 
beharra azaleratzen duela uste dut. 
Behar baino beldur gehiago diogula 
uste dut. Jarraitzen dut pentsatzen 
heriotzaren eguna oso ate garran-
tzitsua dela, non agian misterio asko 
argituko zaizkigun... Ez nioke he-
riotzari gehiegizko beldurrik eduki 
nahi, munduko errespetu guztiare-
kin. Pentsatzen dut erraza dela hau 

esatea ustezko distantzia batetik.... 
Beti presente eduki nahi nuke. 

Bigarren beldurra, besteei kal-
te egitearen ingurukoa da. Nik hau 
uste nuena baino gehiago bizitzen 
dut. Gaur proba egitearen arrazoi 
nagusia, inguruan dudan jendea-
ri kalte egin nahi ez izatea da, ez 
beraiei ezta beren ingurukoei ere. 
Dena den, beldur hau xantaia egi-
teko ere erabili daitekeela uste dut, 
egia esan, ez baitago gure eskutan 
bizitzen zer pasako den, nor eta zer-
gatik gaixotuko den... Gertutasuna 
ere batzuetan ez al da oinarrizkoa? 
Noski, hori gabe ere bizi gaitezke, 
baita taloa bakarrik janda ere... Eta 
besteenganako dugun “bat-bateko” 

ardura hau susmagarri xamarra ere 
egiten zait. Erabat ari da munduan 
jendea hiltzen arrazoi ezberdinen-
gatik. Uste dut benetan dugun bel-
durra dela gure inguruko edo maite 
dugun norbait gaixotzearen inguru-
ko beldurra. Ez da hain altruista ez...

Hirugarrena, oso agerikoa egin 
den beldur bat, beste behin ere, 
autoritateari beldurra. Arauak bete-
tzeari dagokionez noski, “motibazio” 
handi bat. Honen inguruan dabilen 
beste beldur bat, autoritate ahal-
guztidunaren aurrean ote gauden 
da, gurekin nahi duten guztia egin 
ote dezaketen, zer etorkizun ote da-
torren...  

Noski, beste beldur asko ere aza-
leratu dira, bakarrik egoteari beldu-
rra, pobrezia edo eskasiari beldurra, 
ezjakintasunari beldurra... 

Ditugun beldurrez ohartzea, zein 
neurritan dabilzkigun, zer eragiten 
diguten barrutik, zer egiten dugun 
kanpotik horien arabera... oso inte-
resgarria dela deritzot. Gure sako-
neko gauza asko azaleratzen ditu. 
Gizakia eraikitze prozesuan gaudela 
argi dago, ez dugu lan gutxi egina 
eta oraindik beste mordoxka bat 
falta da. Nire nahia behitzat, beldur 
horiek pazientziaz ikusi eta etorkizu-
nari begira nola kokatu nahi ditudan 
jakiteaz gain, desio dudan mundu 
horren eraikuntza zintzoan jarraitzea 
da. Behar baino beldur gehiagorik 
gabe. Ilusioaren eta pozaren garaia 
ere badelako beti, beldur guztien 
gainetik, edo hobe esanda, alboan. 
Baina momentuan momentukoak... 
ea zer dioen probaren emaitzak... 
Besarkada eta aurrera!

Beldur mordoa dagoenekoa...

Zaborra: gurean ere  
kudeatu beharreko arloa

1987. urtean sortu zen Araxes Garai-
ko Mankomunitatea Azkarate,  Arri-
be-Atallu eta Beteluko hiri honda-
kinak bildu, garraiatu eta tratatzeko 
helburuarekin. Ondoren, Gaintza, Uz-
tegi eta Intza ere sartu ziren. Araizko 
kontzejuak eta Beteluko Udala dira 
bertan ordezkari. Egitura hori sortu 
aurretik, herri bakoitzak ahal zuen 
moduan kudeatzen zuen zaborra. 
Gehienetan zulo edo txoko batera 
botaz. Betelu eta Arribe-Atalluren ka-
suan baita errekara ere. Mikel Rekal-
de: “Beteluren kasuan, traktore batekin 
bildu eta Minetako leize-zulo batera 
botatzen zen. Horixe zen hemengo ku-
deaketa. Eta horren aurretik errekara. 
Neguan uraren indarrak eramaten 

zituen denak. Baina egia da, garai 
hartan oso zabor gutxi sortzen zela. 
Etxean hilabetean betetzen genuen 
poltsa bat, orain egun batean betetzen 
duguna”. 

Nafarroako Gobernuaren par-
te-hartzearekin zabortegia jarri zen 
Azkaraten, Zaraten. Zaratetxea za-
bortegiko makineria eta tresnak 
gordetzeko erabili ohi zen. Araitz eta 
Betelun biltzen zen zaborra Zaraten 
lurperatzen zuen Ramon Otamendik. 
Bera aritu da ordutik gaur egun arte 
zabor bilketa lanetan.  

Mikel Rekaldek orain dela hama-
bost urte hartu zuen Mankomunita-
teko lehendakari kargua. Arribeko 
Angel Otaegiri hartu zion erreleboa. 

Bildu berdintsu biltzen zen arren, 
askoz hondakin gutxiago sailkatzen 
zen. Papera eta baino ez zen be-
reizten gainerako guztitik. Ondoren 
etorri ziren, beira baztertzeko edu-
kiontziak, plastikoak eta ontziak be-
reizteko edukiontzia, tamaina handi-
koak, olioa, pilak, arropa... Sailkatzea 
handituz joan da urte hauetan. 

Aurrerapauso handietako bat 
Zarateko zabortegiaren itxiera izan 
zen, 2007. urtean. Mikel: “Izugarrizko 
saltsa izaten zen han, makina batekin 
lurperatzen zen zaborra malda ba-
tean. Zabor kopurua ez zen inondik 
inora ere gaur egun kudeatzen dugun 
adina, baina garrantzitsua izan zen 
Nafarroan zehar zeuden zabortegi txi-
ki horiek itxi eta beste modu batetara 
bideratzen hastea”.

Nafarroako Gobernuak hiru za-
bortegi egokitu zituen Nafarroa 
osoko hondakinak tratatzeko. Gaur 
egun, Culebretera (Tutera) eramaten 
da eskualdeko edukiontzi berdeetan 
biltzen dena. Ontziak Azkoienera, 
edukiontzi urdina Arbizura, tamaina 
handikoak Emauseko Trapuketariek 
eramaten dituzte... Antolaketa osoa 
garai hartan (2007. urte inguruan) 
sortutako Nafarroako Hondakinen 
Partzuergoaren bitartez gauzatu 
zen. Mikel: “Partzuergoa Nafarroako 
mankomunitate guztien artean sor-
tu zen, Iruñerrikoa izan ezik eta guk, 
Mankomunitate gisa, zaborrak bildu 
eta garraiatzeko eskumena izaten ja-
rraitzen dugu, baina tratatzeko lana 
Partzuergoaren gain utzi genuen. 
Konpostatzearen aldeko apustua izan 
da emandako azken pausoetako bat. 
Eredu horren bitartez organikoa den 
guzti hori ez da bertatik aterako eta 
edukiontzi berdean pilatzen dena na-
barmen murriztuko da”.

Mikel Rekalde beteluarrak hamabost urte eman ditu Araxes 
Garaiko Mankomunitatean lehendakari. Orain Joxe Mari 
Amundarainek hartu dio lekukoa. 

Uda honetan Intzan erreka garbitu zuten auzolanean.



Mikel, inguruko zabor mankomu-
nitateekin alderatuta antzeko da-
tuak dituzuen arren, edukiontzi 
berdean gehixeago pilatzen da eta 
konpost gutxiago egiten da Araitz 
eta Betelun... 
Beti pentsatzen dugu oso txukunak 
garela, baina beti bada paperen ar-
tean bestelakoak botatzen dituena 
edo alderantziz. Organikoan garbi 
dago atzetik goazela. Zenbat eta 
gehiago konpostatu edukiontzi ber-
deko portzentajea jaitsi eginen da. 
Horregatik konpostagailuen erabile-
ra sustatzea falta zaigu. 

Azken urteotan administrazioan 
ere aldaketak izan dira... 
Bai. Orain Mankomunitateak bere 
idazkaria eta kontu-hartzailea du, 
Joanes Aleman eta Oihane Soroa 
administrari lanetan dabil. Nik per-
tsonalki hamabost urte hauetan, de-
netik egin behar izan dut, kontuak 
eraman, ordainagiriak pasa, fakturak 
kontabilizatu... Mankomunitate txi-
kia izanik ere, neke handia suposatu 
du horrek niretzat. Azken bi urteo-
tan berriz aldaketa handia eman da 
zentzu horretan. Bestalde, Joseba 
Sanchez teknikariaren laguntza ere 
badugu orain eta izugarri erraztu da 
bidea. 

Besteak beste, auzo-konpostagai-
luak jarriko dira aurki, ezta?
Bai eta ea asmatzen dugun behar 
bezala kudeatzen. Beste hainbat le-
kutan konpostagailuak jarri eta gero 
arazoak sortu dira gaizki kudeatzea-
gatik, usaina dela, bizilagunen kexak 
direla.... Gu atzetik joatea behintzat 
balio dezala besteek sartuetako aka-
tsetatik ikasteko. 

Zergatik hartu duzu lehendakari-
tza uzteko erabakia?
Hautagai bat azaldu delako! Orain 
arte ez da hautagairik egon eta ur-
teak joan eta urteak etorri hortxe 
jarraitu dut, nahiz eta dagoeneko go-
goa banuen kargua uzteko. Joxe Ma-
riri bereziki zaborraren gaia interesa-
tzen zaio eta primeran. Alde egiteko 
lehen aukera izan da eta aprobetxatu 
egin dut! [Kar, kar]

Eta zein gomendio emanen zenio-
ke Joxe Mariri?
Gaur egun gaian aditua dugu tekni-
karia daukagu eta idazkariaren eta 
administrariaren lanari esker askoz 

errazagoa da mankomunitatea ku-
deatzea. Baliabide horiek aprobetxa-
tzeko esanen nioke. Hala ere burua 
non hautsi ere izanen du. Konposta-
gailuak jarri eta horrekin asmatzea 
erronka polita izanen da. Kudeake-
tarekin asmatu beharko da, atzerako 
pausoak oso txarrak izan ohi direlako. 
Mankomunitate honek atez atekorik 
antolatu beharrik gabe lortu deza-
ke atez atekoarekin lortzen ari diren 
emaitzak. Inolako azpiegitura han-
dirik gabe. Norberak bere etxean. 
Hori baino gauza aberatsagorik ba al 
dago? 

Nola ikusten duzu hondakinen ku-
deaketaren etorkizuna?
Partzuergoan eta goragoko politikan 
aldaketak etorriko direla pentsatzen 
dut. Hondakinen kudeaketa asko ho-
betu arren, izugarria da sortzen den 
plastiko kopurua, beira kopurua... 
Gizakiok mehatxu bat gara planeta-
rentzako. Politika berdeak ezartzen 
hasiko dira eta ekoizpena jaisteko 
ereduak etorriko dira.

Mikel Rekaldek Araxes Mankomunitateko lehendakaritza utzi du.

“Atez atekoarekin lortzen ari diren  
emaitzak lortu ditzakegu”

Araxes Mankomunitateko 
datuen arabera, biztanleko 
eta urteko 370,67 kg hon-
dakin jasotzen dira: %68 
errefusa, %5 ontzi arinak, 
%10 papera eta kartoia, %9 
beira, %5 organikoa eta %3 
bestelakoak. 

Nolatan onartu duzu lehendakari-
tza kargua? 
Kasualitate hutsa izan da. Arribe-Ata-
lluko Kontzejutik etxeetan idatzi bat 
jaso genuen azalduz ez zela inor aur-
keztu hauteskundeetara eta ea inor 
prest ote zegoen Kontzejuan sartze-
ko. Azkenean, Xabi Sarasa, Aitor Ezei-
za, Jontxu Gorriti, Maite Aranburu eta 
ni neu aurkeztu ginen. Aldi berean, 
egun horietan bertan Araxes Garaiko 
Mankomunitateko zuzendaritzaren 
osaketa egin behar zen. Lau urtetik 
behin egiten da. Ni oso arduratuta 
nago zaborraren kudeaketarekin eta 
nire alea jartzeko aukera ikusi nuen. 
Hemengo zabor kudeaketa ez da oso 
txukuna izan nire iritziz, aurrekoek 
ere urte asko zeramatzaten eta beste 
bultzada bat eman nahi diogu orain. 

Zehazki noiz izan zen kargua  
hartzea? 
Irailaren erdialdean izan zen. 

Eta nola aurkitu duzu Mankomuni-
tatea? 
Oso mankomunitate txikia da hau, 
aurrekontu txikia duena. 900 per-
tsona ingururi ematen dio zerbitzua. 
Ekonomikoki egoera onean dago, 
baina uste dut kudeaketan asko du-
gula hobetzeko. 

Zein diru iturri ditu? 
Biztanleen tasetatik jasotakoa da itu-
rri nagusiena, eta horrez gain, Nafa-
rroako Gobernutik iristen zaizkigun 
diru-laguntzak. 

Zein da zeuen buruari ezarritako 
helburu nagusiena orain?
Etxeetan eta bertan dauden base-
rrietan sortzen den zabor guzti hori 
kudeatzea eta irtenbide bat ematea. 
Etxeetan zenbait herritarren konpos-
tagailuak dituzte eta konposta egiten 
dute, baina ez denek eta badira gaur 
egun bertan, egunerokoan biltzen ez 
diren zenbait hondakin. Datorren ur-
tetik aurrera dena biltzeko gai izatea 
da asmoa, gaur egun legeak agintzen 
duen moduan. 

Konpostagailuak banatzen ari 
zarete... 
Bai eta datorren urtearen hasieratik au-
rrera auzo konpostagailuak jartzea da 
asmoa. Herri bakoitzeko bat jarriko da. 

Joxe Mari Amundarainek, 
jaiotzez Ibarrakoa izanik 
ere, 28 urte daramatza 
Atallun bizitzen. Gaur egun 
Arribe-Atalluko Kontzejuan 
dabil eta orain bere gain 
hartu du Araxes Garaiko 
Mankomunitateko lehen-
dakaritza. 

“Denon eginbeharra da hondakinak  
behar bezala kudeatzea”

 Joxe Marik gogotsu hartu du zabor hondakinen kudeaketaz arduratzen den Mankomunitatearen ardura.



“Zaborraren gaia  
gutxi landu da 
hemen eta denok 
ikasten joan  
beharko dugu” 

 Joan den hilean Arriben, errekan, koltxoi bat azaldu zen.
Eta orain arte konpostagailu indi-
bidualekin dabiltzanak zer moduz 
moldatzen dira? 
Egiten dugunok ongi egiten dugula 
uste dut. Urtero edo bi urtetik behin  
bisita bat egiten da etxez etxe irizpi-
deak azaldu eta ongi egiten den edo 
ez ikusteko, baina ez da horren jarrai-
pen zehatza egin. Hasiko gara horre-
tan ere. 

Oraindik edukiontzi berdeetan 
hondakin asko pilatzen al dira? 
Bai, edukiontzi berdean, bertan joan 
behar ez lukeen zabor asko botatzen 
da eta edukiontzi hori ahalik eta gu-
txien erabiltzen saiatu behar dugu. 
Araitz eta Beteluko zenbait tokitan 
edukiontzi berdea baino ez dago eta 
herriko beste leku batzuetan beste 
edukiontziak ere egon badauden 
arren, batzuk bertan botatzen dute 
dena. Gure asmoa da datorren urtetik 
aurrera leku guztietan gutxienez hiru 
edukiontziak egotea, berdea (errefu-
sa), urdina (kartoia/papera) eta horia 
(plastikoa/ontziak). Hartara, berdean 
askoz gutxiago bildu beharko litza-
teke. Etxe aurrean edukiontzi berdea 
bakarrik izanez gero, askok ez dute 
esfortzurik egiten hurrengo puntura 
joan eta dagokion lekuan botatzeko. 

Beraz, neurri horrekin sailkapena 
hobetzea espero duzue?
Bai. Ea neurri horrekin eta konposta-
gailuen erabilera sustatuz, edukiontzi 
berdea ahalik eta gutxien erabiltzea 
lortzen dugun.  Geroz eta gehiago 
erabili orduan eta gehiago ordaindu 
behar izaten diot Nafarroako Honda-
kinen Partzuergoari. 

Nola kudeatuko dira auzo konpos-
tagailuak?
Guk kudeatuko ditugu. Herritarrek 
egin beharko duten gauza bakarra, 
hondakin organikoak konpostagai-
lua bota eta ondoko edukiontzian 
izanen duten materia lehor pixka 
bat gainetik botatzea izanen da. Ez 
dute ezer gehiago egin beharko 
Mankomunitatearen ardura izanen 
da astero begira eta nahastea. Zabo-
rraren gaia gutxi landu da hemen eta 

denok ikasten joan beharko dugu. 
Jendeari azaldu beharko zaio nola 
eginen diren gauzak, ulertarazi gure 
hobe beharrez dela, gure osasunera-
ko mesedegarri direla. Eta mesedez 
errekara ezin dugula ezer bota. Gure 
errekak ditugun altxor batzuk dira 
eta errekara botatzen dugunak itsa-
soan amaitzen du, arraiek jaten dute 
eta ondoren gu arrai horiek jaten ari 
gara. Aurreko astean bertan, Arribe-
ko zubiaren ondoan, koltxoi handi 
bat azaldu zen errekaren erdian. Ja-
rrera horiek ez dira onargarriak. Erre-
kara ez dugu ezer bota behar! Denok 
kontzientzia hartu behar dugu gure 
hobe beharrez ari garela. Bilerak egi-
nen ditugu auzo konpostagailuen 
erabilera eta etxean egin beharreko 
sailkatze lana azaltzeko. Ahalegina 
eskatzen du, baina pixkanaka ikasiko 
dugu nola egin behar dugun. 

Hala ere azken urteotan hobera 
egin dugu... 
Bai. Ni hona iritsi nintzenean, 1992an, 
uste dut edukiontzi berdea eta urdi-
na bakarrik genituela. Ordurako oro-
korrean jada ez zen errekara bota-
tzen zaborra, baina batzuek oraindik 
bota egiten dute. Edukiontziak etxe 
aurrean eduki eta hala ere errekara 

botatzen dute zabor poltsa. Nik hori 
Ibarran ere ezagutu dut nire haurtza-
roan. Hobetzen ari gara, baina hemen 
lanketa egin behar da eta bilketa era 
txukunagoan egin behar dugu.  

Bilketaren maiztasuna aldatu egi-
nen al da? 
Bai, datorren urtetik aurrera edukion-
tzi berdea, horia eta urdina astean 
behin bilduko dira. Gaur egun plas-
tikoa eta papera hamabost egune-
tik behin biltzen da, baina askotan 
gainezka egiten dute. Helburua da 
plastikoa eta papera maizago biltzea 
eta berdearen maiztasuna murrizten 
joatea. Hori lortu beharko genuke ba-
naketa ongi eginez gero. 

Eta gainerako hondakinak? 
Arropa eta olioa jasotzeko badira 
dagoeneko leku finkoak. Eta Bete-
lun eta Arribe-Atallun etxola bana 
jarriko dira, pilak, bateriak, tonerrak 
eta bestelako hondakin kutsakorrak 
botatzeko. Tamaina handiko altzariak 
eta etxetresna elektrikoak biltzeko 
ere hainbat leku ezarriko dira. Ondo-
ren, guk bildu eta biltegira eramanen 
ditugu eta gure biltegia betetzen de-
nean Iruñetik etorri eta eramanen di-
tuzte. Azken finean, sortzen ditugun 
hondakin mota guztiak biltzea da 
helburua. Baita bertako baserrietan 
sortzen den artilea eta belarra bil-
tzeko erabiltzen diren plastikoak eta 
sokak ere. 

Tamaina handiko hondakinak ja-
sotzeko zerbitzua eskaintzen dute 
Emausko Trapuketariek, ezta?
Bai. Hitzarmen bat dago Emausko Tra-
pukariekin eta hilean behin etortzen 
dira. Aurrez telefonoz deituz gero, 
etxera bertara etortzen dira jasotzera, 
baina askok ez dute deitzen, ezjakin-
tasungatik akaso. 

Nola ikusten duzu plastikoaren 
arazoa? 
Ari da murrizten, baina uste dut 
agintariek neurri zorrotzagoak har-
tu beharko lituzketela. Plastikoaren 
atzean dagoen industriak indar han-
dia dauka eta gobernuek oso pauso 
txikiak ematen dituzte. Denok kon-
tzientzia hartu behar dugu, erosketak 
egitera goazenean arduraz erosteko. 
Dagoeneko ohitu gara poltsa berrera-
bilgarriak erabiltzera. Hori bada pau-
so bat, baina ahalik eta plastiko gu-
txien duten produktuak erosten hasi 
behar dugu. Guk gure esku dagoena 
egin beharko dugu. Denon lana da. 

Herritarrek Mankomunitateari or-
daintzen dioten urteko tasa igotze-
ko asmoa duzue? 
Bai, orain ordaintzen dugun tasa nahi-
ko baxua da. Etxe bakoitzeko urtean 
103 euro inguru ordaintzen da, beste 
mankomunitate askotan berriz 140 
euro dira. Orain zerbitzuak hobetu 
nahi baditugu beharrezkoa izanen da 
zertxobait igotzea. Azkeneko bedera-
tzi urtetan Mankomunitateak ez du 
mankomunitateari berari dagokion 
tasa igo. Hala ere gainerakoen aldean 
baxuagoa izaten jarraituko du. 

Zein mezu luzatuko zenieke herri-
tarrei?
Hau dena denon arteko egin beharra 
dela, gure osasunean eragina duela 
eta gure errekak eta mendiak zaindu 
egin behar ditugula, ez ditugula za-
borrez bete. Ulertzen dut esfortzua 
egin behar dela zaborra sailkatzera-
ko orduan, baina denon onerako da. 
Guk, mankomunitate gisa, hobekun-
tzak eta erraztasunak eskainiko ditu-
gu eta ea horrela jendea ere motiba-
tzen dugun gauzak ongi egitera.

Urte hasieratik aurrera edukiontzi nagusiak astean behin hustuko dira.

Pilota ere, behin-
behinean, geldirik 
Larraungo Pilota Elkarteak, Mendial-
deko Banakako Txapelketa behin-
behinean atzeratzea erabaki du. 
Aurrerago helduko diote berriro 
txapelketari eta horren ondotik bina-
kakoa jokatuko da. Bestetik, Aurrera 
eta Umore Ona elkarteekin batera, 
lankidetza hitzarmena sinatu du, klu-
bak indartu, entrenamendu nahasiak 
egin eta elkarrekin txapelketak anto-
latzeko. 

Ttutturrek bertan 
behera utzi ditu 
mendi irteerak
COVID-19aren kasuen gorakada 
dela eta Ttutturre Kirol Elkarteak 
bertan behera utzi ditu hileko azken 
igandetako mendi irteerak. Osasun 
larrialdiaren aurrean Nafarroako Go-
bernuak ezarritako neurriekin bate-
raezina litzatekeelako behin-behi-
nean irteerak ez egiteko erabakia 
hartu du elkarteak. Ohiko bitarte-
koen bidez jakinaraziko dute berriro 
irteerak antolatzen hasten direnean. 
Bitartean, zaintzeko eskatu diete 
Ttutturreko kideek herritarrei. 

Marc Soler katalana txapeldun  
Lekunberriko helmugan  
Espainiako Itzuliaren 2. etapak Lekunberrin izan zuen helmuga, joan den 
urriaren 21ean. Iruñetik irten eta 151 kilometro egin behar izan zituzten Le-
kunberrira iristeko. Aralarko San Migel santutegitik behera etorri ziren gure-
ra. Goizean goiz herriko kale nagusia hesiz, antolakuntzako kideez eta Polizia 
Nazionaleko agenteez bete zen herria. Herritarrei Itzulia hedabideen bitartez 
jarraitzeko gomendioa luzatu zieten bai Udaletik eta baita antolakuntzatik 
ere, baina hala ere, zenbait herritarrek ezin izan zioten eutsi helmuga aurrez 
aurre ikusteko grinari. Azkenean, Movistar Team taldeko Marc Soler katalanak 
irabazi zuen bigarren etapa. Hiru ordu eta berrogeita zazpi minutuko denbora 
egin zuen. 

Dagoeneko  
eskualdeko 35 
entitatek eman 
dute izena  
Euskaraldian 
Azaroaren 20tik abenduaren 4ra egi-
nen da Euskaraldiaren bigarren edi-
zioa eta dagoeneko izen-emateen 
azken txanpan gaude. Aurten, Be-
larriprest eta Ahobizi rolez gainera, 
entitateei ere parte hartzeko auke-
ra emanen zaie Ariguneen bitartez. 
Gurean 35 entitatek ematen dute 
izena eta 45 Arigune izanen ditugu. 
Euskal Herri osoan, 25.000 Arigune 
baino gehiago sortu dira eta 421 
udalerritan osatu dira Euskaraldia 
batzordeak. Hizkuntza ohiturak as-
tindu eta euskararen erabilera handi-
tzea dira ekimen horren helburuak. 
Aurten gainera, salgai jarriko dira 
Euskaraldiaren bandegorak Euska-
ra Zerbitzuan eta AEK Euskaltegian, 
5 eurotan. Giroa berotzen joateko, 
abenduaren 4an, ostirala, Txo-txor 
bakarrizketa umoretsua antolatu da 
(eguna eta ordua zehazteke). Gogo-
ratu, azaroaren 19an amaitzen dela 
izen-emateko epea. Beraz, oraindik 
ez baduzu eman, pentsatu, prestatu, 
aukeratu zure rola eta eman izena 
www.euskaraldia.eus atarian, eskual-
deko udaletxeetan, Mitxausenea 
Kultur Etxean edota Larraungo AEK 
Euskaltegian. 

NAFARROA EUSKAL HERRIA

Bertako ekoizleekin osatutako saskia 
jarri du salgai Araizko Zaporeak
Urriaren 25ean zen egitekoa Araizko Zaporeen Feria, baina Covid-19aren aur-
ka ezarritako prebentzio-neurriak direla eta, antolakuntzak bertan behera 
utzi behar izan zuen. Hala ere, bertako ekoizleei laguntza eskaintzeko eta he-
rritarrei bertako produktuak eskuratzeko bidea errazteko, ferian parte-hartu 
behar zuten ekoizleen produktuekin saski ederra osatu dute. 50 eurotan jarri 
dute salgai. Saski honako produktu hauekin osatu da: Lezaetako gari ogia eta 
ur eta mahaspasa opilak, Nerearen artoa eta zerealen bi ogi, zekor betizuekin 
egindako txorizoa pikantea/gozoa/saltxitxoia (Domina etxekoa), Antsoneako 
gazta laurdena, litro bat marrubizko Balerdi jogurta, Goldarazko ahuntz gazta 
(Ekollaondo), ekinazea xaboia, Uhara Antsonegoikoko erreximenta, Imendiko 
Sagardoa eta Mitxelezeneako kilo erdi ezti. 

Eskaerak 674 366 920 mugikor zenbakira deituta jasoko dira azaroaren 
11a baino lehen. Eskatutako saskiak azaroaren 13an jasoko dira Araizko uda-
letxean (17:00-19:00).  

LARRAUN

Larraun Ura eta Lurra proiektuak 
abian jarraitzen du, inguruneak es-
kaintzen dizkigun baliabideak ba-
lioan jarri bailararen garapen ereduaz 
hausnartzeko ekimen ezberdinen bi-
dez. Hala ere, faktore ezberdinek era-
ginda etenaldi bat egin behar izan da.

Urriaren 4ean, Uraren zikloa La-
rraunen izenburupean, txango gida-
tua egin zen Iribastik abiatuta. Aurrez 
izena emandako 30 lagun elkartu 
eta lau ordu inguruko ibilbidea egin 
zuten. Aitzarratetako iturburua, ura 
edangarri egiteko Ertzila Ur Partzuer-
goko tratamendu-planta, Lezegalde 
sima, zentral hidroelektrikoa, Larraun 
ibaiaren iturburua eta Lekunberriko 
erabilitako uraren araztegia bisitatu 
zituzten. Bidean zehar, hainbat hizla-
rik hartu zuten parte eta gai ezberdi-
nak landu ziren: uraren ziklo natura-
la; gizakiaren esku-hartzea nolakoa 
den eta nolakoa izan beharko lukeen 
modu arduratsuan jokatzeko; ur ho-
rren banaketa, erabilera eta garbi-
keta ibilbidea; prozesu karstikoaren 
nondik norakoak; Iribasko iturburuen 
gune naturalaren balio geologikoa 
eta espeleologian izan duen garran-
tzia… Eduki interesgarriz betetako 
jardunaldia izan zen Larraungo Uda-
lak, NILSA, Ertzila Ur Partzuergoa, 
Satorrak espeleologia taldea, Ignacio 
Navarro eta Iñaki Garañoren parte 
hartzearekin batera antolatutakoa.

Azaroko programazioa kolokan
Nafarroako Gobernuak hartutako 
COVID-19aren aurkako neurri be-
rrien ondorioz, ordea, neurri horiek 
indarrean dauden bitartean, behin-
behinekoz, Ura eta Lurra proiektuko 
ekitaldi guztiak bertan behera uztea 
erabaki zen. Hortaz, urriaren 16rako 
aurreikusia zegoen Lezegaldeko es-
peleologia-aurkikuntzei buruzko 
hitzaldia (Astitzen) eta 24rako pro-
gramatutako artzantzari buruzkoa 
(Errazkinen) ere ezin izan ziren egin. 
Kolokan daude ere azaroan egite-
koak diren ekitaldiak. Pandemiaren 
eta horren aurkako prebentzio-neu-

rrien bilakaeraren arabera, ekitaldiak 
berriz ere abian jarriko diren edo ez, 
Larraungo Udaletik eta Ura eta Lurra 

proiektuaren antolakuntzatik jakina-
raziz joango dira.

Ingurumena balioan jartzen eta garapen-ereduaz  
hausnartzen 

Intzako galtzina-labea 
eta teileria berreskuratze 
bidean

Mailopean, Uzukuko zuloan, lurrez 
estalita eman ditu urte asko eta asko 
galtzina-labe batek Intzan. Herritar 
baten txikitako oroitzapenetan ze-
goen ordea. Miguel Iriartek gogoan 
baititu oraindik umetan han jolasten 
ibiltzen zirenekoak. Berak emandako 
argibideei esker, joan den hilean Itu-
rraskarriko langileek galtzina-labea 
aurkitu eta hiru egunez goizetik ilun-
tzera bitarte, gelditu gabe, ibili ziren 
karobiaren gainean zegoen lurra eta 
harriak kentzen. 

Juanjo Zubieta (Iturraskarriko 
lan-taldeko arduraduna): “Ingurua 
sasiz eta zuhaitzez beteta zegoen, eta 
galtzina-labea lurrez beteta aurkitzen 
zen. Behealdetik ez zen antzematen 
hor galtzina-labea zegoela, baina goi-
ko aldetik zuloa edo tximinia ikus zite-
keen. Araizko Udalaren oniritzia lortu 
eta berehala hasi ginen lanean”.

Kasu honetan, eskuz atera behar 
izan zuten bertan zegoen materia 
organiko guztia eta ondoren makina 
baten laguntzaz inguruan zabaldu 
zuten.  Lau metro baino gehiagoko 
altuera du. Azpirotz-Lezaetan erabe-
rritutako galtzina-labearekin alde-
ratuta ezberdina da. Juanjo: “Nik In-
tzakoa zaharragoa dela esango nuke. 
Honek ez du toberarik eta beste estilo 
batekoa da. Berezia da, eraikuntza 
mistoa duelako. Eraiki zutenek malko-
rra bera aprobetxatu zuten. Malkorra 
zulatuz egin zuten galtzina labearen 
alde bat. Eta beste aldea berriz, harri 
landuaz zutitu zuten”. 

Galtzina-labeko zuloan erorikoak 
saihesteko hesia jarriko dute Itu-

Galtzina-labea, Uzukuko ur-jauzia eta teileria balioan jar-
tzeko lehen pausoak eman ditu Iturraskarrik Intzan.

rraskarrikoek eta horrela bukatutzat 
emanen dute euren lana, baina On-
dare Kultur Taldeak Araizko Udala-
rekin elkarlanean uda aldera ondare 
hori balioan jartzeko pausoak ema-
tea da asmoa. Juanjo: “Aranzadi Elkar-
teko adituek emanen dizkigute jarraitu 
beharreko irizpideak eta eraikuntza 
horren ezaugarri eta datuak. Galtzi-
na-labea berreskuratzeko prestatuko 
duten txosten horretan oinarrituz be-
rreraikiko da. Teknikoki berreskura-
tzen errazak izan ohi direnez, ziur aski 
auzolanen bitartez egin ahal izanen 
da”. Auzolan horietan parte-hartze-
ko deialdia eginen zaie intzatar eta 
araiztar guztiei. Pareta altxatu eta biz-
kortu egin beharko da eta informazio 
panelak ere jarriko dira merezi duen 
balorea eman eta beste horrenbeste 
urte iraun dezan. 

Teileria 
Galtzina-labearena ez da izan azken 
aldian Iturraskarrik Intzan egindako 
lan bakarra. Iaz herriko teileria zaha-
rraren ingurua garbitu eta bi gale-
rien hustuketa egin zen. Lekunberrin 
topatutakoa baino txikiagoa da eta 
paretak falta zaizkio, hala ere gale-
riak nahiko ongi mantendu dira urte 
hauetan guztietan. Osasun egoera 
dela eta ezinezkoa izan da aurten 
teileriaren berreskurapen lanekin 
aurrera egitea, baina hori egiteko ere 
Aranzadiko kideen laguntza izanen 
dute Araizko Udalak eta Ondare Kul-
tur Taldeak. 

Aurki bisitatzeko leku berriak iza-
nen ditugu beraz Intzan. Ospela izan 

arren, paraje ederrean aurkitzen da 
Uzukuko zuloa. Oinez nahiz autoz 
iristeko aukera dago gaur egun eta 
bertan galtzina-labea ez ezik Uzu-
kuko ur-jauzia dago. Eta herriko er-
mitatik 300 metrotara aurkitzen den 
teileriak berriz ikuspegi ederrak es-
kaintzen dizkigu.

Argazkiak:
Ezkerrean: galtzina-labearen atea.
Goian: Uzukuko ur-jauzia galtzina-la-
bearen ondoan aurkitzen da; Teileriaren 
bi galeriak zutik mantendu dira urte 
hauetan guztietan;  Garaiko zenbait teila 
ere topatu dituzte bertan. 
Arg.: Juanjo Zubieta.

Uitziko Kontzejuko Batzorde Kudeatzailea

Kontzeju guztiek bezala, Uitzik ere ez 
du baliabide handirik. Oro har, iraba-
zi gutxiago ematen dituzte herriko 
pagadiek. Herrian baso ederrak izan 
arren, pagoaren balioa jaitsi egin da 
urte hauetan. COVID19-ak sortutako 
osasun egoerak gainera, Astizko eta 
Uitziko Aterpetxearen itxiera ekarri 
du eta eraikinaren alokairuagatik 
Kontzejuak jasotzen zuen diru-sa-
rrera ere galdu egin da. Hala ere, 
poliki-poliki aurrera doa Kontzejua 
eta beste zenbait agintalditan sortu-
tako zorrak ordaintzen eta kredituak 
amortizatzen ari dira. 

Gastuak nabarmen murriztu di-
tuzten arren, zenbait inbertsio egitea 
beharrezkoa izan ohi da. Uitziarrek 
iaz egindako horietako bat energia 
gastua murrizteko izan da gainera. 
Ur-bonba berria jarri zuten Santa En-
grazian eta hainbat balbula aldatu 
zituzten Gurazko iturrietan. Uitzik bi 
ur-biltegi dauzka: herria ur edanga-
rriaz hornitzeko erabiltzen dena (he-
rri ondoan kokatua) eta Leitza aldera 
eta 850 metroko garaieran dagoen 
biltegia, larreetako askak betetzeko 
erabiltzen dena. Goiko ur-biltegia 
Santa Engraziko errekako urarekin 
bete ohi da bonba baten laguntzaz 
eta biltegitik grabitatez jaitsi ohi da 
asketara. Bonba horrek duen energia 

eta diru gastua nahiko altua izanik, 
alternatiba bat aurkitu dute. Ezinez-
koa izan da bonbaren erabilera ehu-
neko ehunean saihestea, uda edo 
lehorte garaian ezinbestekoa delako. 
Baina gainerako hilabeteetan, Guraz-
ko iturrietan jarritako balbulei esker, 
Trinkigaineko biltegia grabitatez eli-
katzen ari dira.  

Bestalde, aurten kaleko argiteria 
berrituko dute. Larraungo udalaren 
aldetik jasotako diru-laguntzari esker, 
kontsumo baxuko argiak jarriko dira. 
Baina proiektu handiena lursailen 
kontzentrazioaren ondorioz berrituko 
diren eta eginen diren bide berrien 
lanena izanen da. 2015ean esleitu zen 

lursailen kontzentrazioa eta orain Na-
farroako Gobernuaren eskutik hainbat 
bide konpontzen eta bide berriak egi-
ten ari dira. Lan hauek datorren urtean 
amaitzea aurreikusten da.  

Etorkizunera begira, landa ere-
muko herri askok eta askok duten 
erronka dute baita ere uitziarrek. 
Biztanleria mantentzea edo igotzea. 
Azken urtetan kanpotik etorritako 
herritarrak dituzte Txurdanean egin 
zen proiektuari esker. Hamar etxebi-
zitza egin ziren bertan eta horrek jen-
dea erakarri zuen Uitzira. Kontzejuko 
kideen ustez, hori litzateke gurean 
defendatu beharreko etxebizitza 
eredua. Ditugun etxe handiak apro-
betxatuz, hainbat etxebizitza egitea. 
Horrek izugarri erraztuko luke ber-
tako nahiz kanpoko gazteak gurean 
bizi ahal izatea. Eta bestalde, beha-
rrezkoa ikusten dute hirigintza plane-
tako arauak malgutzea. 

Errazagoa dena eta datozen ur-
teotan indartzen saiatuko diren bes-
te alderdia, auzolanena izanen da. 
Hauetan parte hartzea nahitaezkoa 
izanen da eta ezin duenak tasa txiki 
bat ordaindu beharko du. Urtean bi 
edo hiru auzolan deialdi egin nahi 
ditu Kontzejuak, herrian egin beha-
rreko gutxieneko mantentze lanak 
herritar guztien artean egiteko.

“Energia gastua murriztuz zorrak kitatzen 
ari dira Uitzin”

Ana Aroma lehendakariak, 
Mikel Orejak, Laida Zabale-
tak, Carmen Labaienek eta 
Mikel Irurtiak osatzen dute 
gaur egun Uitziko Kontzeju-
ko Batzorde Kudeatzailea. 
Gastuak murriztu, zorrak 
kitatu eta auzolana indar-
tzea dira dituzten erronka 
nagusienak. 

Dolua minarekin zerikusia daukan 
kontzeptu bat da. Konkretuki gizaki 
batek bere bizitzako pertsona ga-
rrantzitsu bat galtzean duen eran-
tzun natural eta beharrezkoari egiten 
dio erreferentzia. Galera hau, galera 
fisikoa baino askoz gehiago da: joan 
den pertsona horrekiko harremana-
ren etetea da. 

Horrez gain, dolua egoera gehia-
goetan gerta daiteke, adibidez: bi-
kote erlazio bat bukatzen denean, 
asko gustatzen zaigun objektu bat 
galdu edo apurtzen denean... Dena 
den, heriotzarekin zerikusia daukan 
doluari buruz hitz egiten jarraituko 
dugu, baina prozesu hau izendatutako 
egoera guztietara orokortu daiteke.

Galdu dugun pertsonaren pre-
sentzia fisikorik gabe aurrera egiten 
ikasteko bidea da dolua, eta nork 
berea egin behar du. Nire baitan bi-
zitzen dudana sentitzeko eta adieraz-
teko behar dudan denbora eta espa-
zioa da, nire egoera berriari zentzua 
aurkitzekoa, nire harremanak eta nire 
baitan dudan mina askatzeko eta 
transformatzeko denbora, beti ere, 
nire erritmora. Prozesu honen bu-
kaera da galdu dugun pertsona esker 
onez gogoratzea.

Prozesu hau naturala da, uniber-
tsala eta osasungarria. Ez da, beraz, 
gaixotasuna. Hala ere, doluan dau-
den pertsonek euren burua zaintzen 
ez badute, gaixotzeko arriskua dute. 
Momentu hauetan ez dugu ahaztu 
behar, nahiz eta askotan naturalki 

egin: gure elikaduraz, deskantsuaz, 
ariketa egiteaz, laguntzaz eta babe-
saz besteak beste.

Bestalde, doluak auto-ezagu-
tzeko bide bat da, non aurrera egin 
ahala zure buruaren alde ezezaguna 
ezagutuko duzun. Hasieran ikustea 
zaila egin arren, aurrera jarraitzeko 
ahalmena daukagu. Aurreko artiku-
luan aipatzen genuen erresilientzia 
kontzeptua.

Dolua dimentsio anitzeko bizipe-
na da. Gure gorputzari eragiten dio, 
min fisikoa sentiaraziz batzuetan. Bai-
na baita gure emozioei, harremanei, 
pentsamenduei eta ekintzei ere. Gure 
barneko nahiz kanpoko mundua, 
gure baloreak eta gure sinesmenak 
ukitzen dituen egoera da.

Askotan hitz egiten da dolu pro-
zesua aldi ezberdinetan bereizten 
dela. Teoria hau Elisabeth Kübler-
Ross psikiatrak garatu zuen eta hone-
la definitzen zituen:

1. Ezeztapen aldia: aldi honen 
funtzioa galerak eragiten duen mina 
atzeratzea da.

2. Haserre aldia: erresumina eta 
haserrea dira gailentzen diren emo-
zioak. Pertsona hori ez dela itzuliko 
onartzen dugunean, frustrazioa piz-
ten zaigu, ulertzen dugulako egoera 
itzulezina dela eta ez dagoela kon-
ponbide posiblerik.

3. Negoziazio aldia: aldi honetan 
amets egiten dugu, heriotza aldatu 
daitekeen zerbait delakoan. Bizitako 
ondorio hori ekiditeko zein estrate-

gia erabili ahal genuen pentsatzen 
dugu: hau edo beste egin izan banu 
orain egoera ezberdin batean egon-
go ginateke?

4. Depresio aldia: barnehuts sen-
tsazioa eta tristura bereizgarriak dira 
aldi honetan. Teknikoki ez dugu de-
presioari buruz hitz egiten diagnos-
tiko moduan, baizik eta, honi erlazio-
natuta dauden emozioak azaleratzen 
direlako, normalak gertuko norbait 
hiltzen zaigunean. Sentitu dezakegu 
ez dugula gauza onez disfrutatzea 
merezi edo ezin garela pertsona hori 
gabe bizi. Eta gure burua isolatzen 
dugu.

5. Onarpen aldia: galera onartu 
eta gero, doluan dauden pertsonak 
haien barne-minarekin bizitzen ikas-
ten dugu, maite dugun pertsona hori 
ez dagoen mundu batean. Denbora 
pasata poza eta plazera sentitzeko 
gaitasuna berreskuratzen dugu.

Esan beharra dago guztiok ez ga-
rela aldi guztietatik pasatzen edo ez 
nahitaez orden horretan. Esan beza-
la, dolua forma ezberdinetan azalera-
tu daiteke eta aldi bakoitzak denbora 
ezberdineko iraupena izan dezake 
arrazoi ezberdinen arabera: hil den 
pertsonarekin genuen harremanaren 
arabera, heriotza motaren arabera...

Besarkada handi bat prozesu hau 
pasatzen hari zareten pertsonei!

Sara Ruizen omenez idatzitako ar-
tikulua, beti gure artean egongo zare-
lako, gure pentsamendu eta bihotzean.

Doluan nago

Moriako migratzaile kanpalekuan gertatutako sutearen 
inguruko adierazpen instituzionala.
Larraungo Udalak: 

1. Elkartasuna adierazten dio pertsona errefuxiatuei, be-
ren eskubideen urraketa sistematikoaren aurrean, mu-
turreko prekarietatera edo hiltzera kondenatzen baititu 
Mediterraneo itsasoan dagoen hobirik handienean, osa-
sun publikoak berebiziko garrantzia duen testuinguru 
batean.

2. Ildo horretan, Europako erakundeei eskatzen die asiloa-
ren arloko nazioarteko legeria betetzen dela bermatzeko, 
hala nola Genevako Konbentzioa, giza eskubideen arloko 
hainbat itun eta nazioarteko zuzenbidea, inolako baz-
terketarik gabe pertsona guztientzako eskubide guztiak 
bermatzeko. Era berean, Europako erakundeei eskatzen 
diegu Europar Batasunak Turkiarekin eta beste batzuekin 
egindako akordio kriminalak ezabatzeko. 

3. Nafarroako Gobernuari eskatzen dio pertsona errefu-
xiatuen harrera integrala bermatzeko behar diren funtsak 
bideratzea, gizarte zibileko erakundeekin batera. 

4. Espainiako Gobernuari eskatzen dio pertsona errefu-
xiatuen harrera eskubidea bermatzeko neurriak hartzea. 

5. Nafarroako Gobernuari eskatzen dio Erakundeen arteko 
koordinazioa sustatzeko, pertsona migratzaileen eta erre-
fuxiatuen eskubideak defendatzeko ekintzak errazteko.

LARRAUNGO UDALAK ONARTUTAKO MOZIOA

L AN B IL A
Etxe / Landetxeen garbiketarako 

edota pertsonen zaintzarako lan bila 
dabilen emakumea. Interesik ba-
duzu, nirekin harremanetan jartzeko 
telefono zenbakia: 603 138 100. 

SALGAI
Ura berotzeko gasoliozko 

galdara salgai, 800 litroko depositu-
arekin. BAXIROCA-MOD-GAVINA 20 
GTI SP. Interesatuak deitu telefono 
zenbaki honetara: 646 870 837 
(Bixente).

EROSTEKO
Land Rover Defenderra erosiko 

nuke, berdin dio ze egoeratan 
dagoen: ITV gabe, matxuratua, 
kolpearekin... Jarri harremanetan: 
623 179 537.

MERKATU TXIK IA

  5 - Printza: 18:00etan. Kartelgintza tailerra II. Illustrator programaren ikastaroa. 

  8 - Printza: 16:00etan auzolana. Apainketa, gelen egokitzapena...

13 -  Printza: 19:30ean ogia nola egin tailerra.

20 - Printza: 18:00etan hitzaldia: Osasungintzari begirada kritikoa I: industria 
farmazeutikoa 

28 -  Printza: 11:00etan. Kale eskalada. Street boulder, kalean eskalatu dai-
tezkeen paretak igoko ditugu.

AZAROA

Printzaren Twitter 
kontua:

Araizko argazki zaharrak  
biltzen dituen ataria:

Larraungo Udalaren  
web orrialdea:INFORMAZIO GEHIAGO 

ESKURATZEKO, SARTU 
WEBGUNEETAN




